
Venkateshanidhyanam

ಶ್ರೀವೇಂಕಟೇಶನಿಧ್ಯಾನಂ

ಈಶಾನಾಂ ಜಗತೋಽಸ್ಯ ವೇಂಕಟಪತೇರ್ವಿಷ್ಣೋಃ ಪರಾಂ ಪ್ರೇಯಸೀಂ
ತದ್ವಕ್ಷಸ್ಸ್ಥಲನಿತ್ಯವಾಸರಸಿಕಾಂ ತತ್ಕ್ಷಾಂತಿಸಂವರ್ಧಿನೀಂ .

ಪದ್ಮಾಲಂಕೃತಪಾಣಿಪಲ್ಲವಯುಗಾಂ ಪದ್ಮಾಸನಸ್ಥಾಂ ಶ್ರಿಯಂ
ವಾತ್ಸಲ್ಯಾದಿಗುಣೋಜ್ಜ್ವಲಾಂ ಭಗವತೀಂ ವಂದೇ ಜಗನ್ಮಾತರಂ .. 1..

ಶ್ರೀವೇಂಕಟೇಶದಯಿತಾಂ ಶ್ರಿಯಂ ಘಟಕಭಾವತಃ .
ಸಮಾಶ್ರಿತ್ಯ ವೃಷಾದ್ರೀಶಚರಣೌ ಶರಣಂ ಶ್ರಯೇ .. 2..

ಶ್ರೀಮನ್ ಶೇಷಗಿರೀಶ ತೇ ಪದಯುಗೇ ಮಂಜೀರಸಂರಾಜಿತೇ
ಸಕ್ತಂ ಮಾನಸಮಸ್ತು ಮೇ ತವ ಶುಭೇ ಜಂಘೇ ಸುಜಾನ್ವಂಚಿತೇ .

ರಂಭಾಕಾಂತಿಹರೋರುಕಾಂಡಯುಗಲೀಂ ಪ್ರಾಪ್ತಂ ಕಟೀಂ ಸೇವತೇ
ಕಾಂಚೀನೂಪುರಕಿಂಕಿಣೀಪರಿಚಿತಾಂ ಪೀತಾಂಬರಾಲಂಕೃತಾಂ .. 3..

ನಾಭೀಪಂಕಜತುಂದಬಂಧನಲಸದ್ದಿವ್ಯೋದರಾಪಾಶ್ರಯಂ
ಪದ್ಮಾಕೌಸ್ತುಭಹಾರಮಾಲ್ಯಸುಭಗಾಂ ವಕ್ಷಸ್ಸ್ಥಲೀಂ ಗಾಹತೇ .

ಸರ್ವಾಭೀಷ್ಟವರಪ್ರದಾನಕಟಿಬಂಧಾಬ್ಜಾಗ್ರ್ಯಚಕ್ರೋಜ್ಜ್ವಲೈಃ
ಹಸ್ತೈಃ ಶ್ಲಿಷ್ಟಮನಲ್ಪಭೂಷಣಯುತೈಃ ಕಂಠಂ ಸಮಾಲಂಬತೇ .. 4..

ಮುಕ್ತಾರತ್ನವಿರಾಜಿಕುಂಡಲಲಸದ್ಗಂಡಂ ಸುಬಿಂಬಾಧರಂ
ನಾಸಾಶೋಭಿ ದಯಾರ್ದ್ರಲೋಚನಯುಗಂ ಸುಭ್ರೂರ್ಧ್ವಪುಂಡ್ರೋಜ್ಜ್ವಲಂ .

ವಕ್ತ್ರಂ ರತ್ನಲಲಾಟಿಕಾಪರಿಲಸತ್ಭಾಲಂ ಸತೃಷ್ಣಂ ಪಿಬತ್
ಮೌಲೌ ರಜ್ಜತಿ ಮಾಲ್ಯಶೋಭಿನಿ ಮಹಾರತ್ನಾಭಿಷೇಕೋಜ್ಜ್ವಲೇ .. 5..

ಭೂಯೋ ವಕ್ತ್ರಮನುಪ್ರಸರ್ಪತಿ ತತಃ ಕಂಠಾವಸಕ್ತಂ ಭುಜೈಃ
ಶ್ಲಿಷ್ಟಂ ವಕ್ಷಸಿ ಪದ್ಮಯಾ ಪರಿಚಿತೇ ಲಗ್ನಂ ಪುನರ್ಮಧ್ಯಮಂ .

ಕಟ್ಯೂರುದ್ವಯಜಾನುಷು ಪ್ರವಿತತಂ ಜಂಘಾವಸಕ್ತಂ ಪದೋಃ .
ಪ್ರಾಪ್ತಂ ತಿಷ್ಟತಿ ತತ್ರ ಗಾತ್ರಸುಷಮಾಸಕ್ತಂ ವೃಷಾದ್ರೀಶ ತೇ .. 6..

..ಇತಿ ಶ್ರೀವೇಂಕಟೇಶನಿಧ್ಯಾನಂ ..

